
Әлем бойынша еріктілер саны 970 миллионға жетіп жығылады. Джон Хопкинс университетінің зерттеуі бойынша олардың осы қызметке арнаған уақыты 125 млн адамның толық жұмыс күніне сай келеді екен. Төрт адамның біреуі ғана уақыты мен біліктілігін арнайы ұйымдар арқылы осы іске арнаса, қалған үшеуі айналасындағы адамдарға тікелей көмектеседі. Экономикалық әсеріне келсек, еріктілер қызметі 1348 триллион АҚШ долларымен есептеледі, бұл ғаламдық экономиканың 2,4 пайызын құрайды .
Еріктілер барлық қоғамда бар, тек көп мемлекет бұл қозғалысқа жүйелі түрде есеп жүргізбейді. Зерттеулерге сүйенсек, халықаралық еріктілердің ең көбі АҚШ-та. Көмекке дайын азаматтардың 84 пайызын ғаламдық проблемалардың ішінде кедейлік мәселесі алаңдатады екен. Мысалы, Үндістан еріктілерді ең көп қабылдайтын ел болса, қоғамдағы мәселелерді жақсартуда өз күшіне сенетін азаматтар құрлықтар арасында Африкаға қарай ағылады.
Сонымен жеке басының пайдасын ойламай, өзін қоршаған ортаның не қоғамның дамуына үлес қосқысы келетіндер не себептен ерікті болады? Әр қоғамда бұл құбылысқа түрлі нәрсе түрткі болуы мүмкін. Мәселен, АҚШ-та мектеп жасынан бастап балаларға «жақсылық жасау» идеясы кең таратылады. Жалпы, волонтерлікпен айналысу – АҚШ азаматының басты қасиеттерінің бірі деген түсінік қалыптасқан. 
Немесе көптеген дамыған елдерде жеке адамның күші ғаламдық мәселелерді шешуге жетпегенімен, өзін қоршаған ортаны жақсарту әркімнің қолынан келетініне кәміл сенеді. Ал жұмысқа орналасқысы келген тәжірибесі жоқ жоғары оқу орнының түлектері үшін түйіндемесінде волонтерлік қызметтің болуы – үлкен жетістік. Сол себепті де шетелде университет немесе колледж студенттері ерікті болуға қуана келіседі.
Бір жылдық үзіліс. Әлемнің дамыған елдерінде жастар арасында жиі кездесетін «бір жылдық үзіліс» үрдісі бар. Өткен ғасырдың 70-жылдары Ұлыбританияда бастау алған дәстүр бойынша мектеп түлектері жоғары білім алмас бұрын бір жыл уақытын тәжірибе жинауға, үйренуге, өмірден өзін іздеуге арнайды. Бұл уақытта өз елінде немесе шетелде ерікті болуға, біліктілікті қажет етпейтін кез келген жұмысқа орналасуына болады .
The American Gap Association ұйымының зерттеуіне сүйенсек, мектептен кейін үзіліс алғандардың 85 пайызы аталған тәжірибені өзгелерге ұсынған, ал 88 пайызы өздері діттеген жоғары оқу орнына түскен. Тіпті кейбір университеттер мен колледждер оқуға қабылданған студенттеріне бір жылға үзіліс алу туралы кеңес береді. Мысалы, атақты Гарвард университеті жаңа түскен студенттерге бір жыл бойы саяхаттауға, арнайы жобаларға атсалысуға, жұмыс істеуге немесе басқа да мағыналы іспен шұғылдануға мүмкіндік жасайды. Бұл үрдісті жақтаушылардың айтуынша, бір жыл ішінде жастар тәуелсіз болуды үйренеді, өмірден не қалайтындарын түсінеді, болашақ мамандығын анықтап, ерте есейеді [4].
Алайда соңғы уақытта бұл дәстүрді қалталы отбасылардан шыққан жастардың ермекке айналдырғаны турасында пікірлер көп айтылып жүр. Әлемде кедей елдерде ерікті болуды ұсынатын ақылы бағдарламалар жетерлік. Сарапшылардың айтуынша, бұл жобалардың қоғамға пайдасынан зияны көп. Тіпті дамыған елдер азаматтарының арасында кедейлік туризм бағыты белең алып келеді екен. Осылайша қалталы азаматтар Африка, Азия, Латын Америкасындағы кедей өңірлерге қысқа уақытқа «игі» мақсатта барып, өздеріне таңсық шынайы өмірдің дәмін сезгілері келеді. Кез келген мәселенің екі ұшы болатыны секілді ерікті болуды заманауи тренд деп қана қабылдайтындарға қарамастан, әрекеттері арқылы әлемді жақсылыққа өзгертуге ниеттенген жандар жетерлік.
Тасбақаларды құтқару миссиясы. Бүгінде әлем елдерінің арасында шекараның жойылуы волонтерліктің жаңа деңгейге шығуына алып келді. «Көршіңе көмектесу» ұғымы географиялық жағынан түрленгені соншалық, еріктілер әлемнің әр түкпірінде көмекке мұқтаж жандарға қолұшын созуға тырысып жүр. Бұл халықаралық волонтерлікті дамытып қана қоймай, туризммен сабақтасып, «волонтуризм» ұғымын енгізді. Жаңа тренд бойынша дамыған елдер тұрғындары қысқа уақыт ішінде онкүндік сафариге саяхатты жергілікті жетімдер үйіне көмектесумен немесе 20 күнде жағалаудағы тасбақаларды құтқару миссиясын тауға шығумен ұштастыра алады. Зерттеушілер мұндай «қайырымды саяхат» түрінің жергілікті тұрғындар өміріне пайдасынан гөрі зияны көбірек екенін айтады. Алайда сұраныс ұсыныс тудыратыны секілді осындай саяхатқа аттанғысы келетін және сол үшін қомақты қаражат төлеуге дайын адамдар барда волонтуризм дами бермек .
Кейбір саяхатшылар жоғарыдағыдай аз уақытқа шетелге қыдырып, еріктілікті қатар атқарғысы келсе, басқалары дамушы елдерге ұзақ мерзімге баруға дайын. Былтыр Қазақстанға Nur Otan партиясының ұйымдастыруымен «English for Jastar» жобасы бойынша бір топ шетелдік ерікті келді. Олар екі ай бойы Қазақстанның шалғай ауылдарында мектеп оқушыларына ағылшын тілін үйретті. Нью-Йорк қаласынан келген Мириам Гринфилд Қарағанды облысының Нұра ауданында өткізген уақыттан кейін биыл жазда Қазақстанға қайта оралды. Қазір ол бос уақытында еліміздің өңірлерін аралап, елордада ағылшын тілінен сабақ беріп жүр .
«Мен үшін волонтер болу біреуге еш себепсіз және қайтарымсыз көмектесуді білдіреді. Қазақстанға келудегі мақсатым – өзіме жаңа әлемді ашу болды. Мұнда барлығы ұнағаны соншалықты, екі айға келіп, бір жылға қалып қойдым. Адамдарға көмегім тисе қуанамын, саяхаттағанды жақсы көремін. Қазақстанда саяхат пен өзгелерге көмектесуді қатар алып жүре аламын. Осы уақытта үйренгенім көп, әлі де үйреніп келемін», дейді Мириам.
Мириам секілді әлемнің түкпір-түкпірінде саяхат пен волонтерлікті қатар ұстап жүрген жандар қаншама. Жалпы, америкалықтардың 40 пайызы бірнеше апталық саяхатта ерікті болуға қарсы емес болса, ал 13 пайызы ерікті ретінде бір жылға жуық уақытын өткізуге дайын екендіктерін айтқан .
Волонтерлік жас талғамайды. Елімізде еріктілер туралы сөз қозғалса, бірден ойға келетіні – жастар, оның ішінде жоғары оқу орындарының студенттері. Алайда бұл қалыптасқан қағиданың қайдан шыққаны белгісіз. Шетелдік тәжірибеде еріктілер жас ерекшелігіне қарай жіктелмейді. Қоғамға өзгеріс алып келемін деген кез келген адам бос уақытын волонтерлікке арнаса болады. Мысалы, АҚШ-та 24 жасқа дейінгі еріктілер 22,6 пайызды, 25-44 жастағылар 26,7 пайызды құраса, 45-65 жас аралығы мен 65 жастан жоғары еріктілер саны 51 пайызға дейін жеткен .
Англияда өткен қайырымдылық шаралардың бірінде балалар үйінің түлектеріне егде жастағы еріктілер қамқорлық танытатын болған. Олар жаңа өмірге аяқ басқан жастардың тәуелсіз болуына көмектесіп, кеңестерімен, өмірлік тәжірибелерімен бөліскен. Кез келген мәселе бойынша бағыт-бағдар беріп отырған қатысушылар бір-біріне бауыр басып туған ата-әжесіндей болып кеткен. Біздің елімізде де осындай үлгідегі қайырымдық шаралар қолға алынып келеді. Балалар үйінің тәрбиеленушілері мен қарттар үйлері тұрғындарының басын қосқан ортақ шаралар өтіп тұрады. Ұйымдастырушылар отбасы жылуынан тыс қалған екі буын өкілдерінің арасында байланыс орнатып, үлкендер жастармен ақыл-кеңесімен бөліссе, балалар егде жастағыларға қуаныш сыйласақ деген мақсатты көздейді .
Шетелде әдетте жастар оқуға түсіп, жұмысқа орналасқаннан кейін ата-анасының үйінен кетіп, өз еркімен өмір сүре бастайды. Ал жалғыз қалған ата-аналары әдетте бос уақытын саяхаттауға, ерікті болуға арнайды. Біздің елімізде ата-әже зейнетке шықса, қол қусырып отыра алмайды, немере бағады деген уәж айтылады. Бір қоғамда қалыптасқан қағидалар келесі бірінде тура солай орындалуы мүмкін емес екендігін осыдан байқауға болады. Сонда да, біздің қоғамда волонтерлік – ол жастардың ісі деген түсінік қатып қалған. Әзірге еліміздегі барлық жастағы еріктілерді жұмылдыратын шаралар экологиялық акциялар мен сенбілікпен шектеліп отыр. Дегенмен, «Ұлттық волонтерлік желі» заңды тұлғалар бірлестігінің атқарушы директоры Татьяна Миронюктың айтуынша, волонтерлікпен жастар ғана айналысады деген қате түсінік, еліміздің аймақтарында үлкен жастағы еріктілер жетерлік. Әрине егде жастағы зейнеткер еріктілер көп болмағанымен, 30 жастан асқан қайырымды жандар көп екен .
Жалпы, еріктілік жаңа ұғым ретінде қалыптасқанымен, бұл нәрсе қазақ қоғамында ертеден болған. Әлсізге қолұшын созу, жасы үлкен адамға көмектесу, жетім-жесірге қамқор болу – дұрыс қағидаларды ұстанатын кез келген қоғамның ажырамас бөлігі. Тек осы нәрсені жүйеге салып, заңдық тұрғыда реттеп, мақсаттары мен міндеттерін айшықтап, жаңа бір деңгейге көтерді .
Өзге елдерде дамыған қозғалыс ретінде қалыптасып үлгерсе, елімізде волонтерлікті дамытудың келесі кезеңін қолға алдық. «Ұлттық волонтерлік желі» ұйымы басшысының сөзіне сүйенсек, Волонтер жылы кенеттен пайда болған жоқ. Бұл – елімізде аталған қозғалысты қалыптастыруда және дамытуда аянбай қызмет етіп жүрген көптеген ұйымдардың 20 жылдық еңбегінің жемісі. Алғашқы қадам ретінде мемлекет тарапынан студенттерді тұрақты түрде ерікті болуға талпындыруға қосымша ақы төленетін болады. Алайда бұл нәрсе жаппай стипендияға қосымға ақша табу науқанына ұласып кетпей ме екен? Университеттегі белсенді жұмыс секілді ерікті болу оқу процесіне кедергі болмай ма? Сұрақтар көп. Бастысы қайырымдылық жасағанын жар салып айтпайтын халықтың жас ұрпағы игі іс атқарған есебімен әлеуметтік желіні жаулап алмаса игі .
1970 жылы БҰҰ жанынан «Біріккен Ұлттар Ұйымының волонтерлері» деген атаумен (The United Nations Volunteers – UNV) халықаралық ұйым құрылды. Ол бүкіл әлемдегі еріктілердің басын қосып, олардың қызметін жан-жақты дамытуды көздеді. Сол жылдан бастап әлемнің барлық елінде 5 желтоқсан Халықаралық волонтерлер күні ретінде аталып өтеді.
UNV жыл сайын әлемдегі волонтерлік қызмет туралы есептік баяндама әзірлейді .
БҰҰ волонтерлерінің бағдарламасын жүргізетін атқарушы коор-
динатор Оливье Адам 2018 жылғы қорытынды баяндамада ұйымға мүшелік ететін 17 елдің ұлттық баяндамалары мен саяси стратегияларында волонтерлік туралы айтылғанын жазады. Соның бірі Қазақстан деуге толық негіз бар. Өйткені жыл басында жарияланған Жастар жылында еріктілерге ерекше көңіл бөлу қолға алынды.
Бірақ бұл қолдау мемлекеттік деңгейде биылдан басталды деген сөз емес. Мәселен, 2016 жылы елімізде Волонтерлік қызмет туралы заң қабылданды. Одан әріге үңілсек, Қазақстан 2002 жылы БҰҰ Бас Ассамблеясының «Халықаралық волонтерлер жылы» (A/RES/57/106) жөніндегі резолюциясына демеушілік еткен .
Өзін ерікті санамайтын еріктілер. 2010 жылы құрылып, 2012 жылы ресми тіркелген Ұлттық волонтерлер желісі 4 жыл бұрын Мәдениет және спорт министрлігінің қолдауымен ауқымды зерттеу жүргізіп, нәтижесінде аналитикалық баяндама шығарған. Сол еңбекте келтірілген «Жастар» ғылыми-зерттеу орталығының сауалдамасына жауап бергендердің 82,3 пайызы соңғы жыл ішінде ұйым, топ құрамында немесе жеке түрде басқа адамдардың немесе қоғамның игілігі үшін қандай да бір тегін жұмыс істемегенін жеткізген .
Ал құрамына 17 өңір, 36 қаладан 56 ұйым мен бастамашы топтар кіретін Ұлттық волонтерлер желісінің атқарушы директоры Татьяна Миронюк осы жылдар аралығындағы еріктілік қызметпен айналысушылардың қатары артпаса азаймағанын айтады. «Қайырымдылық үнсіздікті ұнатады» деген ой, ұстаным – біздің халықтікі. Қазақстандықтар көбіне жақсылықты айтпай жасауды жөн көреді .
Сондай-ақ бұл кеңес кітапшасы волонтерлердің арқасында үш тілде (қазақша, орысша және ағылшынша) басылып шықты», деген Татьяна аталған еңбектің Қазақстан еріктілері үшін орасан олжа екенін атап өтті. Өйткені бұл қызмет туралы қазақ тілінде жазылған әдістемелік құрал жоқтың қасы.
Түрлене түскен волонтерлік. Осы күні елімізде 200 волонтерлік ұйымдар ірі қалалар мен ауылдарда белсенді жұмыс істейді. Сарапшылардың сөзіне сенсек, Қазақстанда әлеуметтік, іс-шара кезіндегі және жануарлармен жұмыс істейтін, сондай-ақ ұлттық бағыттағы волонтерлік қызмет жақсы дамыған әрі қалыптасқан. Соңғы уақытта төтенше жағдайларда білек сыбана кететін еріктілер қатары көбейгеніне куәміз. Оның айқын дәлелі – Арыс оқиғасы .
Ондағы ешбір өтеусіз еңбек етіп, өздері далада қонса да жарылыстан қашқандарға төрінен орын ұсынған әрбір адамды, бүкіл жасақ болып барып жұмыла жүк көтеріскен жандардың бәрін волонтер деуге болады. Одан әріге көз тастасақ, елордадағы ашық қалған кәріз құдықтарына түсіп кеткен балалардың басым бөлігін волонтерлер тауып алған. Мәселен, жақында ғана балалар үйінен қашып шыққан жеткіншекті де еріктілер тапты. Ал онлайн волонтерлік қызметті жақсылап қолға алу қажет-ақ .
Ақпараттық қоғамда көп жұмыс онлайн режімде атқарылатыны анық. Бір ерекшелігі, онлайн волонтерлік әлемнің әлдебір қиырында жатып-ақ жұмыс істеуге мүмкіндік береді. Айталық, қазақстандықтар шетелдік, халықаралық ұйымдардың еріктілері бола алады .
Даму – қолдауға тәуелді. Еріктілердің ерекше қызметін қоғамда дамыту үшін ондағы бірқатар түйткілдердің түйінін тарқату керек. Қоғам волонтерлер туралы өте аз ақпараттандырылған, сондықтан да мұндай қызметке атүсті қарайтындар бар. Қайтарымсыз жұмыстың жемісін бағаламау да, оларды қолдаусыз қалдыру да осы насихаттың жоқтығынан туындап тұр. Осыдан келіп волонтерлердің ел дамуындағы рөлі, еріктілікке ынталандыру, волонтерлік мәдениет туралы таным, түсінік қалыптаспаған .
Ал бұл қадамдар мемлекеттік саясатта айқын көрсетіліп, сол жолда нақты әрекеттер қолға алынғанда ғана нәтиже болады. Волонтерлік қызметке жастардың қызығушылығын арттыру бағытында алғышарттар жасалып үлгерді. Соның бірі – ерікті студенттердің стипендиясын көбейту . 
Алайда қоғамдағы волонтерлік қызметті дамытуға бұл шара жеткіліксіз екені рас. Себебі әлемдегі жас ерекшелігіне шектеу қоймайтын қоғамдық қызметтердің алдыңғы қатарында тұрғаны, осы – волонтерлік. Сондықтан оқушыларды мектеп кезінен осындай пайдалы іске ынталандыру жұмыстары жүргізілуі тиіс. Ал өз жұмысымен қоса қайырымдылықпен айналысуды әдетке айналдыратындарды қалай қолдауға болады? .
Мәселен, түйіндемеде волонтерлік қызметпен үнемі шұғылданатындығын көрсеткендерге жұмысқа алу кезінде басымдық берілсе немесе айлығын өзге әріптестерінен ерекшелеп көтермесе де, қоғамдық қызметпен айналысу мүмкіндігінен айырмаса болады. Еңбек жасындағылар ғана емес, бізде де белсенді зейнеткерлер бой көрсетіп келеді. Олардың еңбегін өтеусіз қалдырсақ та, ескерусіз қалдыруға болмас. Мысалы, зейнет жасына қарамастан ерікті болып жүрген жандарға 1-2 апта көлеміне шипажайға жолдама беруді немесе сауықтыру орындарында белгілі бір уақытқа тегін абонемент қарастыруға болады. Алайда айтылған ерекшеліктер белгілі бір заңдық күші бар құжатта көрсетілмесе, сөз күйінде қалатыны тағы бар .
Ерекше қызмет қоғамның өз ішінде дамып, кейін келе кең өріс тапты, сондықтан оның одан әрі де қанат жаюы сол қоғамның өзіне тікелей байланысты болмақ. Десе де мемлекет тарапынан еңбектің ақшалай ғана емес, моральдық тұрғысынан бағаланғаны ләзім.
Волонтерлік қызмет – өз еркіңмен баратын жүректің жұмысы. Жүректің жұмысы жанданса, қоғам өркениетке өздігінен-ақ қадам басар еді.








